
ANNOTATSIYA 
Ushbu maqolada qadimgi Xorazm hududida urbanizatsiya jarayonlarining shakllanishi va 

rivojlanishida savdo yo‘llarining tutgan o‘rni tarixiy va arxeologik manbalar asosida tahlil qilinadi. 

РОЛЬ ТОРГОВЫХ ПУТЕЙ В РАЗВИТИИ ПРОЦЕССОВ УРБАНИЗАЦИИ В 
ДРЕВНЕМ ХОРЕЗМЕ 

АННОТАЦИЯ 
В данной статье на основе исторических и археологических источников 

анализируется роль торговых путей в формировании и развитии процессов урбанизации на 
территории древнего Хорезма. В статье научно обоснована взаимосвязь между торговыми 
путями и процессами урбанизации. 

ABSTRACT 
In this article, based on historical and archaeological sources, the role of trade routes in the 

formation and development of urbanization processes in the territory of ancient Khorezm is 
analyzed. The article scientifically substantiates the relationship between trade routes and 
urbanization processes. 

Keywords: Qalaliqir 2, Kelif, Kerki, Amul, Dargonota, Kaparas, Elxaros, Sadvar, Gerriget, 
Nurum сrafts сenter. 

 
KIRISH. Savdo joylari va karvon yo‘llarining mavjudligi hududning urbanizatsion 

rivojlanishiga muhim omil hisoblanadi. Xorazm vohasining g‘arb va sharqda joylashgan 
davlatlarning o‘rtasida joylashganligi va cho‘l zonasining hududini Amudaryoning quyi oqimi yorib 
o‘tganligi qadimgi davrda xalqaro savdo uchun qulay sharoitni shakllantirgan. Xorazm vohasi atrofi 
cho‘lliklar bilan o‘ralganligi sababli bu voha qadimiy savdo yoʻllari chorrahasiga aylangan. Bu 
yerda yirik savdo markazlari – shaharlarning shakllanishiga zamin yaratgan. 

TADQIQOT METODLARI. Mazkur tadqiqotda tarixiy-tahliliy, solishtirma va tizimli 
yondashuv metodlaridan foydalanildi. Qadimgi Xorazm hududida olib borilgan arxeologik 
qazishmalar natijalari, yozma manbalar hamda zamonaviy ilmiy tadqiqotlar tahlil qilindi. 
Shuningdek, shaharlarning joylashuvi va savdo yo‘llari o‘rtasidagi bog‘liqlikni aniqlashda 
kartografik materiallardan foydalanildi. 

Urbanizatsiya jarayonlari savdo munosabatlari, hunarmandchilik markazlari va bozorlarga 
oid arxeologik topilmalar asosida o‘rganildi. Olingan ma’lumotlar mintaqaviy va xronologik 
jihatdan solishtirilib, umumlashtirildi. 

MUHOKAMA VA NATIJALAR. Xorazm vohasidagi qadimiy savdo yo‘llari eng qadimgi 
davrdan shakllangan va hududda aholi soni ortishi bilan takomillashib, tarmoqlanib borgan. Bunda 
asosan, suv yo‘llari va uning bo‘yida bunyod etilgan shaharlar muhim ahamiyat kasb etgan. Xorazm 
vohasi orqali Xitoy, Hindiston, quyi Volgabo‘yi, Uralbo‘yi, Kavkazorti, Eron va boshqa 
mamlakatlar bilan aloqalarni o‘rnatishda savdo yo‘llarini bog‘lovchi markaziy hudud vazifasini 
bajargan. Bu Xorazm vohasida olib borilgan arxeologik tadqiqot natijalari asosida o‘z isbotini 
topgan. B.I.Vaynberg qadimgi Xorazmning Kavkazorti davlatlari va Mesopotomiya bilan bo‘lgan 
aloqalarini Qal’aliqir 2 yodgorligidan topilgan moddiy buyumlar asosida asoslagan [1, C.26.]. 
Markaziy Osiyoning qadimgi yo‘llari bo‘yicha shug‘ullangan olim O‘.M.Mavlonov Uzboy oqimi 
Amudaryoning yuqori oqimi bilan Kaspiy dengizigacha bo‘lgan hududni suv yo‘li orqali bog‘lagan 
va bu yo‘l xalqaro ahamiyatga ega bo‘lgan deb ko‘rsatadi [2, Б.95.]. 

Xorazm vohasi shimol, shimoli-g‘arb va shimoli-sharq tomondan ko‘chmanchi chorvadorlar 
yashaydigan hudud bilan chegaradosh bo‘lgan. Qadimgi Xorazm davlati ko‘chmanchi chorvadorlar 
bilan ham savdo-iqtisodiy aloqalarini olib borish bilan birga ularning hududlaridan o‘tgan yo‘llar 
orqali Volgabo‘yi hududlariga chiqqan. Bu hududlarda chegara shaharlarni bunyod qilgan. Chegara 
shaharlar bir tomondan harbiy vazifani bajargan ikkinchi tomondan savdo aloqalarini ham olib 
borgan. Ustyurt orqali Kaspiy dengizi bo‘yiga chiqilgan. Bu ma’lumot yunon yozma manbalarida 
saqlanib qolgan. Bu yerda Devkeskan qal’asi va Devkeskan g‘ovi bunyod etilgan. G‘arbiy 
chegaralar bo‘ylab Oqchagelin, Govurqal’a, Kangaqirqal’a va boshqa qal’alar bunyod qilingan. 

Qadimgi Xorazm davlati Amudaryo orqali qadimgi Baqtriya, Marg‘iyona davlatlari bilan 
savdo aloqalarini o‘rnatgan va o‘z navbatida bu davlatlar Xorazm vohasi orqali shimolda va g‘arbda 
joylashgan boshqa davlatlarga chiqishgan. Amudaryoning o‘rta oqimidagi yo‘llar Kelifdan 
Darg‘onotagacha bo‘lgan hududda joylashgan. Amudaryoning o‘rta oqimi Tuyamo‘yin 
hududlarigacha davom etgan. Bu joy qadimgi davlatlar – Xorazm, Marg‘iyona, Baqtriya va 
Sug‘dning chegara hududlari o‘tgan joy bo‘lib, bu hududda kechuv yo‘li o‘tgan va bu yerda hech 
bir davlat o‘z hukmronligini o‘rnatmagan. Tadqiqotchilar bu hududda Kelif, Kerki, Amul, Darg‘on 
ota va boshqa kechuvda xizmat qiluvchi qal’alarni aniqlashgan [3, Б.19.]. Amudaryoning o‘rta 
oqimida Odoytepa, Qo‘shqal’a, Darg‘on, Jigarband qal’asi [4], Tuyamo‘yin suv ombori hududlarida 
Kaparas, Elxaros, Sadvar [5] yodgorliklar bunyod etilgan. Hozirgi Xorazm hududida Qalajiq 
(Dovudqal’a), Sandiqli, Qoratosh, Yakkachiqir, Qirqqiz, Yangiariq Tuproqqal’asi, Xiva 

Tuproqqal’asi, Shovot Tuproqqal’asi, Olmaotishkan 1, Katta Simota, Qorako‘lqal’a, Katqal’a, 
Pilqal’a, Voyangan (Rait), Oltinko‘l, Ko‘narliqal’a, Zamaxshar va boshqa qal’alar bunyod etilgan. 

Mil.avv. VIII – milodiy II asrlar davrida Amudaryoning Uzboy o‘zanining faoliyati 
jarayonida qadimgi Xorazm davlati Kaspiy dengizga suv orqali aloqalarni o‘rnatgan. Uzboy o‘zani 
orqali Kaspiy dengiziga undan Kavkazorti va Qora dengizga chiqishgan [2, Б.95.]. Bu yo‘l faoliyati 
davrida baqtriyaliklar va hindlar ham Kavkazorti va Volabo‘yi hududlari bilan aloqalarini 
o‘rnatgan. Uzboy bo‘ylab kemalar qatnagan. Bu yerdagi Cholingir qirida Durdul qal’asi qurilgan. U 
Qizil Arvatdan 15 km shimolda joylashgan. Uning yaqinida Gerriget (Eski kechuv) deb nomlangan 
ko‘chmanchilarning qishlov joyi bo‘lgan. Ularning yaqinida diniy ibodat marosimlari 
o‘tkaziladigan Ichonlitepa qal’asi qurilgan. Bu yerdan mil.avv. V – II asrlarga oid sopol idishlar, 
o‘q uchlari va boshqa moddiy buyumlar topilgan [7, С.35-36]. 

Mil.avv. IV – II asrlarda Sariqamish deltasida suvning ko‘payishi va doimiy bo‘lishi 
hududning g‘arbiy xorijiy mamlakatlar bilan suv orqali o‘zaro munosabatlarini yanada jonlantirgan. 

Sariqamish o‘zanining g‘arbiy chegarasida O‘rta Davdaka oqimi kengliklarida mil.avv. II – I 
va mil. II – III asrlarga oid Nurum hunarmandchilik markazi tashkil qilingan. U 500 gektardan 
iborat bo‘lib, 20 ta qishlog‘i bo‘lgan. Bu qishloq ko‘chmanchi chorvadorlar va Xorazm davlati bilan 
tovar ayiboshlash markazi bo‘lgan.  Hunarmandchilik mahsulotlari shu yerning o‘zida 
tayyorlangan, asosan sopol idishlar ko‘chmanchi chorvadorlar bilan ayirboshlangan. Xorazm 
davlati antik davrda ham ko‘chmanchi chovadorlar bilan iqtisodiy xo‘jalik aloqalari olib borilgan. 

Xorazm davlati vohaning sharq tomonida joylashgan davlatlar bilan aloqalar o‘rnatgan. O‘z 
navbatida bu davlatlar Xorazm vohasi orqali g‘arbiy o‘lkalarga o‘z savdo karvonlarini o‘tkazishgan. 
Bularga misol qilib Sug‘d, Toshkent, Farg‘ona, Xitoy davlatlarini ko‘rsatishimiz mumkin. 

Sug‘d davlati bilan bir necha yo‘nalishlarda aloqa yo‘llari mavjud bo‘lgan. Sug‘ddan 
Zarafshon daryosi oqimi bo‘ylab joylashgan qal’alar orqali Amudaryoga chiqqan va Amudaryoning 
o‘ng qirg‘og‘i bo‘ylab qadimgi Xorazmga chiqilgan. Xorazm vohasiga Odoytepa yaqinidagi kechuv 
orqali Amudaryoning chap qirg‘og‘iga o‘tib, Marg‘iyonaga o‘tilgan. Arxaik davrda Sug‘d davlati 
bilan aloqa yo‘llari antik davrda ham davom etgan. Bu yo‘l Maroqand – Buxoro Zarafshonning 
quyi oqimidagi Poykent orqali Farobga va Amudaryoning o‘ng oqimi bo‘ylab, Tuproqqal’aga va 
Xorazmning boshqa yirik shaharlariga borgan. Amul kechuvidan o‘tib, Amudaryoning chap 
qirg‘og‘i bo‘ylab, Xazoraspga va undan boshqa shaharlariga borgan. Ikkinchi yo‘l Buxorodan 
Qizilqumning g‘arbiy tomonidagi manzilgohlar va quduqlar orqali o‘tgan. Bu yo‘l orqali 
quruqlikdan borilgan. 

Xorazm vohasida antik davr aloqa yo‘llari tizimi ham keng tarmoqli bo‘lgan. Ular 
Amudaryo va undan chiqarilgan kanallar bo‘ylab joylashgan yirik va o‘rta hajmdagi qal’alarni 
o‘zaro bog‘lagan. Bu yo‘llar dehqonchilik vohalarini qo‘shni mamlakat va ko‘chmanchi 
chorvadorlar egallangan hududlar bilan bog‘lagan. Vohadagi har bir magistral kanal va u bo‘ylab 
joylashgan shaharlar ichki savdo yo‘llarining asosiy bo‘g‘ini ham sanalgan [8, C.319.]. Vohadagi 
ichki yo‘llar tizimi qal’alarning joylashishiga mos holda shakllangan. Markaziy shaharni boshqa 
shaharlar bilan bog‘lovchi yo‘llar uning asosiy tarmog‘ini tashkil qilgan. Savdo yo‘llarida yaxshi 
istehkomli shaharlar bunyod etilgan. Kaparas, Xazorasp, Qal’ajiq, Ko‘hna Uaz, Gurganj, 
Oqchagelin, Qanhxaqal’a, Qo‘shqal’a, Tuproqqal’a, Jigarband, Sho‘raxon, Govurqal’a, Xo‘jayli 
kabi yirik shaharlar bunyod etilgan.  

Xorazmning shimoli-g‘arbiy chekkasida joylashgan arxeologik yodgorliklar – Katta 
Aybuyirqal’a va Devkesganqal’alar faqat istehkom bo‘lmay, balki hunarmandchilik va savdo 
punktlari ham bo‘lgan. Antik davrga oid Oqchungul va Ketmonchi bobo qal’alari uchta xalqaro 
savdo yo‘lidan birida to‘xtab o‘tadigan joy bo‘lgan [9, Б.75]. Har bir bunday qal’alar atrofida 
qishloqlar topilgan. Qishloqlarda qishloq xo‘jalik mahsulotlarini yetishtirishlari bilan birga, ko‘plab 
miqdorda savdo uchun sopol buyumlar, turli hunarmandchilik buyumlarini va uzumdan musallas 
tayyorlaganlar. Bunday ishlab chiqarish markazlari chegara hududlarda joylashgan [10, C.70]. 

XULOSA. Xulosa qilib aytganda, qadimgi Xorazmda urbanizatsiya jarayonlarining 
rivojlanishida savdo yo‘llari muhim strategik va iqtisodiy ahamiyatga ega bo‘lgan. Savdo 
aloqalarning rivojlanishi davlatda hunarmandchilik, madaniyat, san’at va iqtisodiyotning 

taraqqiyotiga sabab bo‘lgan. Xorazm vohasi savdo va madaniy almashinuv markazi sifatida 
strategik ahamiyatga ega bo‘lgan. Xitoyni Gʻarb bilan bogʻlagan Buyuk Ipak yoʻlining shimoliy 
tarmog‘i shu hududdan o‘tgan. Qadimiy savdo karvon yoʻllari va turli yoʻnalishlarga boradigan 
boshqa savdo yoʻllari chorrahasida joylashgan. 

5. Keyingi qatordan 7-10 ta o‘zbek, ingliz 
va rus tillarida kalit so‘zlar beriladi. 

6. Keyingi qatordan asosiy matn 
boshlanadi va maqola 4 qismdan iborat 
bo’ladi: Mavzuning dolzarbligi. 
Metodlar va oʻrganilganlik darajasi. 
Tadqiqot natijalari. Xulosa.  

7. Maqolalar ilmiy ahamiyatga ega bo‘lib, 
ulardagi fakt va fikrlar asoslangan 
hamda mustaqil ma’no kasb etishi lozim, 
plagiat holati taqiqlanadi. Muallif 
foydalanilgan adabiyotlarni aniq 
ko‘rsatishi, olingan iqtiboslarning aniq 
manbalarini keltirishi lozim. 

8. Web of science hamda Scopus tizimidagi 
jurnallardan iqtiboslar olish maqsadga 
muvofiqdir. 

9. Iqtiboslar matn ichida [1, 25] beriladi. 
Adabiyotlarning to‘liq ro‘yxati asosiy 
matndan so‘ng alifbo tartibida 
ko‘rsatilishi lozim.     

